
	ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᓇᓗᓇᐃᖅᓯᒍᑕᐅᔪᖅ ᑐᐊᕕᕐᓇᖅᑑᓂᖓᓂᒃ ᐋᖅᑭᑦᓱᐃᒋᐊᖃᕐᓂᕗᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᓱᖏᐅᑎᕙᓪᓕᐊᓂᕐᒧᑦ ᖃᓄᖅᑑᕈᑎᓂᒃ ᐅᑭᐅᖅᑕᖅᑐᒥ ᒥᑭᓪᓕᕚᓪᓕᖅᑕᐅᓯᒪᖁᓪᓗᒋᑦ ᐊᑦᑕᓇᕈᑎᖏᑦ ᐊᒻᒪᓗ ᐊᑭᖏᑦ ᐊᓯᔾᔨᐸᓪᓕᐊᓂᖓᓄᑦ ᓯᓚᐅᑉ. ᑕᒪᑐᒧᖓ, ᐊᕕᑦᑐᖅᓯᒪᕕᐅᔪᓂ ᒐᕙᒪᐅᔪᑦ ᑲᑐᔾᔨᖃᑎᖃᕐᓂᐊᖅᑐᑦ ᒐᕙᒪᓂᒃ ᐊᒻᒪᓗ ᓇᒻᒥᓂᖃᖅᑎᐅᔪᓂᒃ ᐊᔾᔨᒌᖏᑦᑑᑎᓄᑦ ᖃᓄᐃᓕᐅᕈᑕᐅᕙᓪᓕᐊᔪᓄᑦ ᑲᒪᒋᔭᐅᕙᓪᓕᐊᖁᓪᓗᒋᑦ ᐊᑦᑐᐃᓂᖃᖅᐸᓪᓕᐊᓂᖏᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᑕ ᐃᓚᒋᓕᐅᑎᓪᓗᒋᑦ ᖃᐅᔨᓴᖅᐸᓪᓕᐊᓂᖅ, ᖃᐅᔨᓴᖅᐸᓪᓕᐊᖏᓐᓇᕐᓂᖅ ᐊᒻᒪᓗ ᖃᐅᔨᓴᕈᑎᑦᓴᓂᒃ ᓄᐊᑦᓯᖃᑦᑕᓂᕐᒧᑦ; ᐊᑦᑕᓇᖅᑐᒦᓐᓂᑎᓐᓄᑦ ᖃᐅᔨᓴᖃᑦᑕᓂᕐᒧᑦ ᓄᓇᓕᓐᓂ ᐱᖁᑎᕐᔪᐊᖏᓐᓂᒃ; ᐋᖅᑭᑦᓱᐃᕙᓪᓕᐊᓂᕐᒧᑦ ᓄᑖᓂᒃ ᓴᓇᓂᐅᕙᑦᑐᑦ ᐱᓕᕆᔾᔪᓯᕐᓂᒃ, ᐱᖁᔭᖅᑎᒍᑦ ᒪᓕᑦᑕᐅᒋᐊᓕᓐᓂᒃ ᐊᒻᒪᓗ ᐊᑐᐊᖅᑕᐅᒋᐊᓕᓐᓂᒃ; ᐊᒻᒪᓗ ᐱᓕᕆᖃᑎᖃᕐᓂᕐᒧᑦ ᓄᓇᕐᔪᐊᒥ ᐅᑭᐅᖅᑕᖅᑐᖏᓐᓂᒥᐅᑕᕐᓂᒃ ᑕᐅᖅᓰᖃᑎᒋᕙᓪᓗᒋᑦ ᐱᓕᕆᔾᔪᓯᐅᑦᓯᐊᕐᓂᖅᐹᓂᒃ. 
	ᐃᓱᒪᒋᔭᖃᖅᑐᑎᒃ ᑲᒪᒋᔭᖃᖅᐸᓪᓕᐊᓂᕐᒧᑦ ᐃᓱᒫᓗᓐᓇᒻᒪᕆᑦᑐᓂᒃ ᐊᑕᖏᖅᑐᒥᒃ ᓄᓇᕐᔪᐊᓕᒫᒥ ᑲᑐᔾᔨᖃᑎᒌᒍᑕᐅᒋᐊᓕᓐᓂᒃ, ᓲᕐᓗ ᓄᓇᓕᕐᔪᐊᑦ ᑭᒡᓕᖏᑕ ᐅᖓᑖᓅᖅᐸᓐᓂᖏᓐᓄᑦ ᓱᕈᕐᓇᖅᑐᐃᑦ ᐊᒻᒪᓗ ᓯᓚᐅᑉ ᐊᓯᔾᔨᐸᓪᓕᐊᓂᖓ, ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᐃᓕᓴᖅᓯᒍᑕᐅᓯᒪᔪᖅ ᐱᒻᒪᕆᐅᓂᖏᓐᓂᒃ ᐋᖅᑭᑦᓱᐃᕙᓪᓕᐊᓂᖅ ᓴᙱᔪᓂᒃ ᒪᕐᕉᓕᖓᓗᑎᒃ ᐱᓕᕆᖃᑎᒌᓐᓂᕐᒥᒃ ᑲᓇᑕᒥ ᐊᓯᖏᓐᓂᓗ ᓄᓇᓕᕐᔪᐊᓂ ᓴᓂᓪᓕᑎᓐᓂᒃ ᐊᒻᒪᓗ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ ᐃᓱᒪᒋᔭᖏᑦ ᐅᑭᐅᖅᑕᖅᑐᒥᐅᑦ ᑕᒻᒪᖅᓯᒪᙱᑦᑐᒥᒃ ᓴᖅᑭᔮᖃᑕᐅᖁᓪᓗᒋᑦ ᓄᓇᕐᔪᐊᒥ ᐅᑭᐅᖅᑕᖅᑐᖏᓐᓂ ᖃᓄᐃᓕᐅᕈᑕᐅᕙᓪᓕᐊᔪᓄᑦ. ᐱᓗᐊᖅᑐᒥ, ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᓂ ᓇᓗᓇᐃᖅᓯᓯᒪᔪᑦ ᐊᕕᑦᑐᖅᓯᒪᕕᐅᔪᑦ ᒐᕙᒪᖏᑦ ᑐᓴᕆᐊᕐᕕᐅᖃᑦᑕᕆᐊᖃᕐᖓᑕ ᓂᕈᐊᖅᑕᐅᔪᖃᕐᓂᐊᑎᓪᓗᒍ ᓄᓇᕐᔪᐊᑉ ᐅᑭᐅᖅᑕᖅᑐᖏᓐᓂ ᑭᒡᒐᖅᑐᐃᔨᖓᓂᒃ, ᐅᑭᐅᖅᑕᖅᑐᒥᐅᑕᐅᒋᐊᖃᖅᑐᓂ ᑐᑭᓯᐅᒪᔭᖃᑦᓯᐊᕐᓗᓂ ᐅᑭᐅᖅᑕᖅᑐᒥᒃ ᐊᒻᒪᓗ ᐅᑭᐅᖅᑕᖅᑐᒥ ᐃᓱᒫᓘᑎᒋᔭᐅᕙᑦᑐᓂᒃ. 

